
 پێشەکى

 

وێنە هەمیشە لەنێو هۆش و ژیانى دەرەکیى مرۆڤدا ئامادەیە، وەک وێنەى ئەندێشەیى، ئەدەبى، وێنەى 
دروستکراوى دیمەن، کورسى، پۆرترێ و هتد. ئایا ئەم بوونەوەرە تایبەتییە چییە و بەچیدا لە 

 دروستکراوەکانى وەک مێز و خانوو جیادەبێتەوە؟بوونەوەرە 

"بەگشتى" لە ناوچەى کولتووریى ئێمەدا وا باوە کە مرۆ لە وێنەدا )جا وێنەى خۆیى یان شێوەسازى و 
ئەدەبى بێت( هێمایەک بۆ شتێک دەبینێت، لێرەشدا لە ترادیسیۆنەوە هەڵوێستى خوێندنەوە یان 

پسیکۆلۆژیانە ئاڕاستەى  ئایینی یان ەنانەت پەرچەکردارىت بەڵێ لێچواندن )شوبهاندن( وەردەگرێت،
وێنە دەکات. ئایا ئەم جۆرە هەڵوێستانە پێویستن؟ ئایا پەرچەکردارى جیهانبینیانە دژى داڕشتنێک لە 

 تابلۆدا، یان لە فۆتۆگرافی و رۆماندا، زیادە نییە؟

ەتوێژینەوەیە لەبارەی تیۆریی فێنۆمێنۆلۆژیانەی وێنئێمە لەم پرسیارانەوە دەگەین بە مەبەستی ئەم 
مە ناتوانین سەرەتا پێویستە ئاماژە بۆ ئەوە بدەین کە ئێ لێ گۆڕانی پێدا. (1)کە ئێدموند هوسەرل 

وەڵامى ئەو پرسیارانەى سەرەوە بدەینەوە، چونکە توێژینەوەکە، لە ‘ استەوخۆڕ‘لەم توێژینەوەیەدا 
ى مێتۆدییەوە، شرۆڤەیەکى فێنۆمێنۆلۆژیانەى تیۆریى وێنەیە لاى هوسەرل، توێژینەوەیەکى بەم ڕوو

چەشنەش کە فەلسەفەییە، دەشێت تەنیا بناغەیەک بۆ وەڵامى زانستى هونەریانەى ئەو پرسیارانەى 
هەوڵێکى  کارەێنێت. پابەند بە مەبەستى توێژینەوەکەوە دەتوانین ببێژین کە ئەم سەرەوە پێکبه

تیۆریانەیە بۆ ئازادکردنى وێنە لە کۆتى هێما. وێنە بە دیدى هوسەرل دەبینرێت نەک ئاگاییەک 
بیخوێنێتەوە. بینین و خەریکبوون لەتەک ئەوەدا کە دەبینرێت، دەشێت هەڵوێستى راڤەکارانەى وێنە 

پرسیارەوە. کەواتە بخەنە ژێر  )جا ئایینی بێت یان جیهانی( لە ئیدیۆلۆژییەوە وێنە یان نرخاندنى
هونەرى" وەک جیهانێکى  کاریپرسیارەکە جارێ ئەوەیە کە پێشکاریى تیۆریانە بکرێت بۆ ئەوەى "

تایبەتیى جیاواز لە ریالێتیى کۆمەڵایەتى ببینرێت، جیهانێک کە بەبێ پابەندکردنى بە ریالێتییەوە 
 .هزرینى ئێستێتیکى ئاوەڵاکردنی بۆ بدات مرۆڤ پاڵهێز بە بتوانێت



 ێبەرىر

( گۆڕان دەدات بە تیۆرییەکى فێنۆمێنۆلۆژیانەى Intentionalitätهوسەرل لە تێگەى مەبەستەکێتییەوە )
وێنە. لەم روانگەیەوە وێنە لاسایى فۆرمە ئەزەلییەکان نیە، دانەوەى ئۆبژێکتەکانى نێو فەزا نییە، 

 ( شیاوى دیاریکردنە.Synthesisبەڵکو وێنە لە ئاگایى مەبەستەکییەوە وەک پێکهێنان )ترکیب /

ئەم توێژینەوەیە لە چوار بەش پێکدێت. لە بەشى یەکەمدا بە ناونیشانى "فێنۆمێنۆلۆژیى هوسەرل" 
ن بکەینەوە، تاکو لێرەوە لە پرسى هاتنەئاراى وێنە ڕووهەوڵ دەدەین مێتۆدى هزرینى فێنۆمێنۆلۆژیانە 

ئاگایى هەمیشە  :ییە لە ئاگایى مەبەستەکى، واتانزیکبکەوینەوە. کلیلى فێنۆمێنۆلۆژیى هوسەرل بریت
 ،هاتبێتە نێو ئاگاییەوە، بە پێچەوانەوە دایە،نێو فەزالە شت کە بەبێ ئەوەى ، بێگومانشتئاگاییە

( لەخۆگرتووە. هوسەرل لە موئایەشەى Korrelatهەمیشە شتێکى وەک هاوبەند ) خۆی ئاگایى
(Erlebnisse ) لەنێو ژینجیهاندا  کەس ى ئەمپیریەوە( کە‘من)‘ەوە ییکەسمەبەستەکیانەى
(Lebenswelt .پێش ئاگایى فەلسەفەیى هەیەتى، هەنگاو دەنێت بۆ شرۆڤەى وەسفکەرانەى ئاگایى )

انەى تاکەکەس. وودەکاتە موئایەشەى ژینجیهانیڕبە ناونیشانى "هەڵوێستى سروشتى" تەوەرى یەکەم 
رەوەى دەرککردن هەیە، جیهانێکى ترانسسێندێنتە، ەوشەکانى نێوییەوە لە دەڕجیهان کە بە شت و 

بە سەبژێکت نەدراوە، بۆیە نەشیاوە سەبژێکت بتوانێت  یان تەواو ئاشکرا واتا هەرگیز سەرجەمییانە
لەبەر ئەوەى ئاگایى هەمیشە  لێبزانێت و بڕیاری بەسەردا بدات.  ئەو جیهانە بەتەواوى لەبارەی

توێژێتەوە بۆ ێکت ئەوەیە کە لە ئاگایى مەبەستەکیى خۆى بشتئاگاییە، ئەوا ئەرکى سەرەکیى سەبژ
وون و ئاشکراى ئەو شتە بگات کە وەک ئۆبژێکتێتییەکى هاوبەند لەنێو ئاگایى ڕئەوەى بە مەئریفەى 

لە  بەدوورگرتنخۆ(، واتا Epochéئەودا دراوە. مێتۆدى ئەم توێژینەوەیەى ئاگایى بریتییە لە ئێپۆخێ )
( پێکدێت. کاتێک سەبژێکت خۆى لە بڕیاردان Reduktionووەو کرۆک )ڕ ردنەوەکورتکبڕیار کە لە دوو 

ێیەوە هەڵوێستى سروشتى ڕبەم  ئەو دیئی، بەدووردەگرێتبەسەر هەر دەرککردنێکى دەرەکیدا 
دەرککردنی دەرەکی  ەوتەشدالەم ڕنۆلۆژیانە" )تەوەرى دووەم(، ێت بۆ "هەڵوێستى فێنۆمێوەردەگۆڕ

لێ ئێستا بە  .دەرککراو_شتدەرککردن دەبێت بە دەرککردنى ناخەکى یان بە دەرککردن یان
 ى‘من‘ ژیانەفێنۆمێنۆلۆپەڕینەوەی سەبژێکت لە هەلوێستی سروشتییەوە بۆ هەڵوێستی 



( پێکەوە Noesisکە لێوەى ئاگایى ترانسسێندێنتال )نۆئێزیس /  کارایی وەردەگرێت ترانسسێندێنتال
( پەخشدەبنەوە. گەر لە هەڵوێستى Noemaلەتەک هاوبەندە ترانسسێندێنتالەکەیدا )نۆئێما / 

سروشتییەوە بڕوانین، ئەوا دەبینین کە مرۆ دەتوانێت هەتا بێدوایەکى لە روانگەى جیاوازەوە ئاگایى 
ونە لێی بڕوانێت و لە هەر ڕوانگەیەکەوە ناوەرۆکێکی جودای ئەو بابەتەی واتا بۆ نمو شتێکى هەبێت،

گەیەکەوە لە هەر روان ئەو ئەو لەم دۆخەدا جارێ لەنێو موئایەشەکەیدایە، بۆیە نازانێت کە لێ هەیە،
ى لەنێو ئاگاییدا هەیە. کەواتە ئێمە لە هەڵوێستى سروشتیدا جارێ کەبابەتە ناوەرۆکێکى تایبەتیى

بەرانبەر  فێنۆمێنۆلۆژیانە/  سەبژێکت هەڵوێستێکى ئاگامەندانە دوای ئەوە کە بەڵکو ان نییە،ئۆبژێکتم
بۆى دەردەکەوێت کە ناوەرۆکگەلى  سەبژێکت لێرەشدا ،دێتەگۆڕێکت ئۆبژێ ، ئیدیدەرککراو وەردەگرێت

ە سەربارى ناوەرۆکە جیاواز ئێستا ئەو بابەتەى لە ئاگاییدا هەیە. هوسەرل ئەم ئاگاییە کە
هێشتا هەر دەرککەرانە هەمان  لە خودی هەمان بابەت بەئاگایە، بە واتایەکی دی: موئایەشەکراوەکان

بابەت دیاریدەکات، ناودەنێت ئاگایى پێکهێنەرى بابەت کە ئاگاییەکى هەمەکییە و لەبەر ئەم هۆیە 
دەشێت بە ئاگایى ناوەرۆکێکى  رپێکیاندەهێنێت. هە ئاگاییەکە خۆی "زۆرترە" لە کۆى ئەو شئورانە کە

لێ  ،بکرێت بە بابەتی لێتوێژینەوە وەک دەرککردن : ناوەرۆکەکە دەشێت تەنیاشێوازى جیا لێیبڕوانرێت
. هوسەرل جەخت دەکات کە بەبێ ئەم ساتە وەربگیرێت وێنە و هتد یان یادەوەرى دەشێت وەک

وانگەیەوە ئاگایى وێنە ڕلەم  .هێنان هیچ ئاگاییەکى بابەت نابێتهەمەکییەى )سەرجەمییەى( پێک
 بریتییە لە پێکهێنانێکى وێنەخەرەوە.

دەکەینە پرسى وێنەیەتى  ڕوولە بەشى دووەمدا بە ناونیشانى "بناغەڕشتنى وێنەئاگایى" 
(Bildlichkeit لاى هوسەرل. تەوەرى یەکەم بە ناونیشانى "ئاگایى وێنەیەتى" پیشانى دەدات کە )

ئێمە پێویستە لەم پەیوەندییەدا  لێ(. Imaginationردنە )وێنەیەتى لاى هوسەرل ژانرێکى وێناک
جیاوازى بکەین لە نێوان وێنەى هۆشەکی و فیزیکیدا. بڕگەى یەکەم بە ناونیشانى "وێنەى هۆشەکى"، 
بڕگەى دووەم بە ناونیشانى "وێنەى فیزیکى"، بەم کێشەیەوە خەریک دەبن. پابەند بە وێنەى 

"وێنەیەتى" تەنیا بەڕێى  لێ( وێنەییە، Phantasieى ئەندێشە )هۆشەکییەوە دەتوانین ببێژین: گەرچ
ئاگاییەکى تایبەتیەوە دێتەئاراوە کە هوسەرل ناوى دەنێت "ئاگایى وێنەیەتى". هوسەرل پەیوەند بە 



(، Bildträgerوێنەى فیزیکییەوە سەرەتا سێ تێگە دەچەسپێنێت کە بریتین لە وێنەهەڵگر )
(. وێنەهەڵگر بریتییە لە کەرەسەى داڕشتن، Bildsujetنەسوژێ )( و وێBildobjektوێنەئۆبژێکت )

وەک کاغەز، خام، تەختە و هتد. کاتێک ئێمە دەبێژین: "وێنەکە دڕاوە" یان "وێنەکە بە دیوارەکەوە 
یالى دەرەکییە کە لە وێنەدا ڕلە وێنەهەڵگرە. وێنەسوژێ بابەتى هەڵواسراوە"، ئەوا مەبەستمان 

وێنەئۆبژێکت دانەوەى وێنەسوژێیە لەنێو وێنەدا و بۆ  لێەرگیز دیاربدات. رێتەوە بەبێ ئەوەى هددە
ە کە وێنەئۆبژێکت ئەوە نموونە لە تابلۆدا بەڕێى رەنگ و فۆرماندنى تایبەتییەوە دیاردەدات، کەواتە

. پاشان لە تەوەرى دووەمدا بە ناونیشانى "هاوشێوەیى لەنێوان وێنەى هۆشەکى و اتکی دەدەرک مرۆڤ
ا" دەبینین، گەرچى ئەم دوو جۆرەى وێنە شیاوى جیاکردنەوەن لە یەکترى، سەرەڕاى ئەوە فیزیکید

لایەنێکى هاوبەشیان هەیە: بۆ سەرهەڵدانى وێنەى فیزیکی پێویستە بابەتێکى دەرەکى وەک پێشمەرج 
شیمانەیەک بۆ سەرهەڵدانى وێنەیەکى هۆشەکى دێتەگۆڕێ،  دەرککردنی پاشان دوای هەبێت کە

یە بەبێ ئەوەى بەند بێت بە بابەتێکى لەگۆڕێوێنەى هۆشەکیدا وێنەیەکى هۆشەکى  ڕەوشیهەروەها لە 
هەردووکیاندا وێنەیە و سوژێیەک پیشان  ڕەوشیوێنەى هۆشەکى لە  لێفیزیکییەوە وەک وروژێنەر، 

اگاییەکى وێنەخەرەوە، پێکهێنەر، دێتە پاڵ ئاوێتەى شئورەکان و هەردووکیاندا ئ ڕەوشیدەدات، لە 
ووبکەینە ڕە لێرەوە دەرفەتمان بۆ دەڕەخسێت ناوەرۆکەکانیان دەخاتە پەیوەندییەکى بابەتییەوە. ئێم

لە هاتنەئاراى  لێهەموو جۆرەکانى وێنە: شێوەسازى، فۆتۆگرافى، ئەدەبى، وێنەى بزۆک )سینەما(. 
ێکهێنان کاران کە لەنێو یەکتریدان و وێنەئۆبژێکت و وێنەسوژێ پێکدەهێنن. لە وێنەئاگاییدا دوو پ

وون ڕى دوو پێکهێنان" ئەم پەیوەندییە تەوەرى سێیەمدا بە ناونیشانى "وێنەئاگایى وەک یەکێتی
 بۆ ەوشەدا کە دوو پێکهێنان کاران، پێکهێنانى وێنەئۆبژێکت دەبێت بە بناغەیەکڕدەکەینەوە. لەم 

کە ووى مەبەستى )فینالێتیى( ئاگاییەوە بڕوانین، ئێستا پەیوەندییەڕگەر لە  لێوێنەسوژێ،  پێکهێنانى
کێفى وێنەسوژێدایە. بەکورتى، وێنەئاگایى ڕووەوە وێنەئۆبژێکت لەژێر ڕئاوەژوو دەبێتەوە، چونکە لەم 

ڵکو یەکایەتییەک کە ئیدێنتیتێ )شوناس( نییە، بە لێبریتییە لە یەکایەتیى دوو پێکهێنان، 
 immanenteیەکایەتییەکى ئاپۆرییە )بێ رێگەچارەیە( و هوسەرل ناوى دەنێت وێنەدانەوەى ناخەکى )

Repräsentation.) 



دەکەینە دیدى هوسەرل بۆ وێنە  ڕوولە بەشى سێیەمدا بە ناونیشانى "رێپرەزەنتاسیۆن لە وێنەدا" 
خۆیدا ئاماژە بۆ شتى دى نادات، بەڵکو بۆ خودى  وەک فۆرمێکى ئاپۆریانەى یەکایەتى کە بەسەر

هەقیقى بێت، واتا هەردەم بەدیبێت،  ڕوانینێکیبۆ ئەوەى وێنەخستنەوەى ناخەکى هەردەم  لێخۆى. 
ەخنە لە تیۆریى ڕلە وێنە. هوسەرل بە  ڕوانینێکی ئێستێتیکىئەوا پێویستە پتر بگۆڕرێت و بکرێت بە 

ەخنەى تیۆریى ڕە تەوەرى یەکەمدا بە ناونیشانى "وانینى ئێستێتیکى. لڕ پرسیهێما گۆڕان دەدات بە 
 ڕوانینیێپرەزەنتاسیۆن" پیشانى دەدەین، کە لاى هوسەرل تەنیا وێنەدانەوەى ناخەکى رۆڵێک بۆ ڕ

نەئاگاییەک کە بەسەر خۆیدا ئاماژە بۆ شتى دى ئێستێتیکى لە وێنە دەگێڕێت، کەواتە هوسەرل وێ
ێژەیى لە نێوان دوو تەوەرەدا ڕانێت. تیۆریى هێما پەیوەندییەکى بدات، بە ئاگاییەکى ئێستێتیکى دان

بەڕێى هێماوە پەیوەندى بە یەکترییەوە دەکەن، لێرەشدا ئۆبژێکتى دیاردەر  هەردووکیان وەردەگرێت و
هاوشێوەیەتى یان لە خۆى  گۆیاکە  هەیە بۆ شتێکى دى ندنیچوا چواندنى بۆ خۆى نییە، بەڵکو

دەچێت. هوسەرل لەدژى ئەم تیۆرییە کە وێنە دەخوێنێتەوە یان راڤە دەکات، جەخت لە ساتى بینین 
ەوە ببێت بە هێما. ییبەبێ ئەوەى لێڕوانراو بەڕێى بینین رەشدا بێگومانلێ، دەکات لە لایەن لێڕوانەرەوە

ئێستێتیکى  ڕوانینیە ناونیشانى "وێنەئاگایى ئێستێتیکى" پیشانى دەدات، کە پاشان تەوەرى دووەم ب
، لێرەشدا بەردەوام بۆ لاى (Verbildlichungشێوازى بەوێنەکردن ) دەکاتەڕوولە وێنە تەنیا 

 هەمەکییە. ڕوانینێکیئێستێتیکى لە وێنە  ڕوانینیوێنەئۆبژێکت دەگەڕێتەوە. 

)بەشى چوارەم(. دەخاتەوە تیۆریى وێنە لاى هوسەرل پرسیارێک سەبارەت بە "ئەزموونى ئێستێتیکى" 
( و توێژینەوە لە هونەر. بە دیدى هوسەرل Rezeptionدەکاتە پرسى وەرگرتن )ڕووئەم کێشەیە 

 هونەر جیهانى ئەندێشەى فۆرمێنراوە، بریتییە لە هونەرى ئێستێتیکیى پەتی، بەمەش تێزى هونەر
( Rezipientوەک لاسایى رەتدەکاتەوە. ئەرکى هونەر ئەوەیە کە دۆخە ناخەکییەکانى وەرگر )
یان  ڕوانینیبەرزبکاتەوە بۆ نێو کایەى جوانیى ئێستێتیکى، وەرگر )توێژەر( بخاتە نێو دۆخى 

وەرگر بۆ ئەوەى بەم ئەزموونە بگات، گەرەکە هەڵوێستى  لێپێشبینیکردنى ئێستێتیکیى پەتییەوە، 
روشتیى خۆى لەکاربخات تاکو هەر دیاردەیەکى لێڕوانراو یان پێشبینیکراو بەڕوونى ببینێت. هونەر س



دەکاتە ڕوومەسەلەکە لاى هوسەرل تەنیا  نەخێر، لەم روانگەیەوە هیچ گرنگییەکى پراکتیکیى نییە،
 بینینى وێنە و وەسفکردنى.

 

 فێنۆمێنۆلۆژیى هوسەرل 1-

 

بە تێڕوانینى هوسەرل تەنیا فەلسەفەى فێنۆمێنۆلۆژیانە پێیدەکرێت بە بنەماکانى زانستێکى بێکەلێن 
بەسەر  )بڕیاری پێشوەخت( لە پێشبڕیار بەدووردەگرێتبگونجێت، چونکە فێنۆمێنۆلۆژى خۆى 

ى جیهان جیهاندا. ئاخر جیهان ترانسسێندێتە، واتا سەبژێکتى زانست هەرگیز ناتوانێت بەتەواوى لەبارە
لە  ت،اەوە بدخۆیە هەڵوێستى ژینجیهانیانەى هەر بڕیارێک ل سەبژێکت بزانێت و بڕیارى بەسەردا بدات.

سەربارى ئەم راستییە هیچ کێشەیەکى  لێبڕیار نییە، بەڵکو پێشبڕیارى مێتافیزیکییە.  بنەڕەتدا
تە ئاگایى لە سەرجەم ئاگاییە، کەوابێت، چونکە ئاگایى ئەو هەمیشە شتتوێژینەوە بۆ سەبژێکت چێنا

شێوە جیاکانیدا شت و رەوشەکانى لەخۆگرتووە، بۆیە ئەوەندە بەسە کە سەبژێکتى هزرڤان لە ئاگایى 
ن و ئاشکراى ئەو شتە بگات کە ڕوومەبەستەکیى خۆى بتوێژێتەوە تاکو بەم رێیەوە بە مەئریفەى 

 هاوبەندى ئاگاییەتى.

نتر ببێژین، وەک هەر هزرینێکى مێتۆدى، بنەمایەکى ووڕفێنۆمێنۆلۆژى، وەک مێتۆدێکى هزرین، یان  لێ
رەهاى بۆ ئاوەڵابوون پێویستە، ئەم بنەمایەش بریتییە لە لۆگیکى پەتى. مرۆ تەنیا کاتێک دەبێت بە 
سەبژێکتى زانست، گەر سەرەتا بە شێوەیەکى فێنۆمێنۆلۆژیانە لە لۆگیکى پەتى بتوێژێتەوە، ئەو 

ئریفەیی بە "ئیدێ لۆگیکییەکان، بە تێگە و یاساکانى لۆگیک"ى ن و ئاشکراییەکى" مەڕووگەرەکە "
دنەوە کورتکرلە بڕیار کە لە دوو  خۆبەدوورگرتن(، واتا pocheÉ. مێتۆدى ئێپۆخێ )(2) بدات پەتى
جە بەرێت. بەکورتى مێتۆدى ەو ئەم ئامانڕوو( پێکدێت، گەرەکە سەبژێکت Reduktionەو کرۆک )ڕوو
 ێنۆمێنۆلۆژیانەیە لە هەر بوارێکدا.فلە بڕیار تاکە رێگەى توێژینەوەى ن بەدوورگرتخۆ



پاڵ کەواتە هوسەرل جیاوازى لە نێوان شێوازى جیاى هەڵوێستوەرگرتندا دەکات، بە واتایەکى دى، لە
ۆژانەدا، هەڵوێستى فەلسەفەیى هەیە کە هەڵوێستوەرگرتنێکى ڕهەڵوێستى سروشتی یان ئاسایى 

ن لە بڕیار هەڵوێستى سروشتى ەدوورگرتسەبژێکت گەرەکە بە مێتۆدى خۆبفێنۆمێنۆلۆژیانەیە. 
لەکاربخات، بەمەش بپەڕێتەوە بۆ هەڵوێستى فێنۆمێنۆلۆژیانە و لە ئاگایى مەبەستەکیى خۆى 

 بتوێژێتەوە، تاکو بەم رێیەوە بگات بە ئاگایى فەلسەفەیى.

 

 هەڵوێستى سروشتى 1.1-

 

( بریتییە لە کلیلی فێنۆمێنۆلۆژیى هوسەرل. ئاگایى Intentionalitätتێگەى ئاگایى مەبەستەکى )
مەبەستەکی ئەو واتایە دەگەیەنێت، کە ئاگایى هەمیشە ئاگایى شتێکە، هەمیشە شتێک وەک مەبەست 
هاوبەندێتى. ئەم بنەمایە چواندنى بۆ هەموو شێوەکانى ئاگایى هەیە: "لە دەرککردندا شتێک 
دەرکپێدەکرێت، لە پێشبینیى وێنەدا شتێک وێنەییانە پێشبینى دەکرێت، لە گۆزارەدا شتێک 
" دەردەبڕرێت، لە خۆشەویستیدا شتێک خۆشدەویسترێت، )...( لە حەزدا شتێک حەزلێدەکرێت و هتد

 ( نییە و هاتبێتە نێوRaum) / ڕاوم ئەم شتە کە هاوبەندى ئاگاییە، بوونەوەرێکى نێو فەزا لێ. (3)
، واتا پەیوەندییەک لە نێوان ئاگایى و شتەکەدا نییە. تێگەى مەبەستەکێتى لاى هوسەرل (4)ئاگاییەوە 

 /متموضعتەنیا ئەو واتایە دەگەیەنێت کە هەموو موئایەشەیەکى خۆیى "کردارێکى ئۆبژێکتخەرەوەیە" )
objektivierend)(5). 

کەواتە مرۆ لە هەڵوێستى سروشتیدا بەئاگایە لە شتەکانى نێو فەزا، هێندە نەبێت کە ئەو وەک 
 لێ .نەى جیهان و رەوشەکانیدا قاڵبووەلەنێو دەرککردنى دەرەکیا بەڵکوئۆبژێکت وەریانناگرێت، 

گەرچى جیهان و شتەکانى نێوى "لە دەرەوە"ى دەرککردنن، واتا ترانسسێندێنتن بە ئاگایى )بە 
دەرککردن( و بەمەش نەشیاوە سەبژێکت بتوانێت بەتەواوى لەبارەیان بزانێت، هێشتا هەر دەرککردنى 
دەرەکى کە پێش هەڵوێستى فەلسەفەیی هەیە، بریتییە لەو موئایەشەیە کە تێیدا هەقیقەتى 



لە دەرککردندا بابەتەکە " یان (، دیارە،Vermittlungاستەوخۆ، واتا بەبێ گەیاندن )ڕترانسسێندێنت 
سەبژێکت بە دوای ئەوە کە  لێ .(6)وەک بابەتى ئامادە )...( لە ئێستاى هەنووکەییدا لێرەیە" 

ى کەرەسە دراوەکان ، ئیدیپەڕێتەوە بۆ هەڵوێستى فێنۆمێنۆلۆژیانەدەن لە بڕیار ەدوورگرتمێتۆدى خۆب
چیدى خۆى لەنێو  ئەو دوای ئەم پەڕینەوەیە واتا ى،دەبن بە ئاگالێبووى بابەت کردارێکى دەرککردن

نێت بۆ دەهەنگاو  ئەوجا کات ودەەچاوى کرۆکى موئایەشەکانى ڕبینێتەوە، بەڵکو اموئایەشەکانیدا ن
 .دیاریکردنى وسفکەرانەى کرۆکیان

 

 هەڵوێستى فێنۆمێنۆلۆژیانە 1.2-

      

لە بڕیار وەردەچەرخێت بۆ هەڵوێستێکى فێنۆمێنۆلۆژیانە کە  خۆبەدوورگرتن ەڵوێستى سروشتی بەه
 دەرککراوى( ترانسسێندێنتال-ئاگالێبووى )دەرککردن-خۆییە و تێیدا ئاگایىسێندێنتالى کایەیەکى ترانس

پەخش ‘لە منى ترانسسێندێنتالەوە  ی ئەمپیرییەوە، بەڵکو-هاتوونەتە ئاراوە و نەک لە من پێکەوە
وانینە، دەبێت بە دەرککردنى ترانسسێندێنتالى ئەو ڕین لە درەختێک کە درەختوانڕ ئێستا ‘:وەدەبنە

دەتوانین بە گۆزارەى وەک  )...(کە  (...)درەختە. ئێمە بەم شێوەیە دەگەین بە "خودى دەرککراو 
و هتد دەریببڕین. )...( خودى درەختەکە کە ‘ گەشاوە‘، ‘درەخت‘، ‘ەکڕوو‘، ‘شتى ئەستوویى‘

 هاوبەندی دەرککراوە کە وەک مەغزاە، هیچى دیکە نییە جگە لەم درەختشتێکى نێو سروشت
یالى هەیە، ئەوا مەغزاى دەرککردن ڕێک درەختەکەى نێو سروشت ئەدگارى کات لێدەرککردنەکەیە. 

 .(7)بەدەرە لە هەر ئەدگارێکى ریال"

هوسەرلدا: تێگەى "داپۆشین" بکەینە تێگەیەکى کرۆکى لە فێنۆمێنۆلۆژیى ڕوولەم جێیەدا پێویستە 
(Abschattung گەر ئێمە .)ڕەوشەدا دەتوانێت هەتا بە نموونە وەربگرین، ئەوا مرۆ لەم  ڕوانین

وانگەیەکى وەرگیراو ڕهەر  لێبابەتێک بڕوانێت،  لاڕوویەکی هەر وانگەى جیاوازەوە لەڕبێدوایەکى لە 
(، واتا Seitenansichtکراو وەک "لاڕوو" )کەواتە شتى دەرک .وەکانى دیکەى بابەتەکە دادەپۆشێتلاڕو



وانگەیەکى کامیلمان بۆ شتەکان ڕیاردەدات. ئێمە هەرگیز ناتوانین پێرسپێکتیڤییانە، لەنێو ئاگاییدا د
هەبێت، کەواتە هەرگیز ناتوانین بەتەواوى دەرک بە بابەتێک بکەین، چونکە هەرگیز شتەکان 

گەرچى شتەکان لە  لێسەرجەمییانە بە ئێمە نەدراون، بەڵکو لە لاڕووەوە خۆیان پیشانى ئێمە دەدەن. 
ئێمە لەم دەرککردنەدا مەبەستمان  لاڕووەوە دەرکدەکرێن، سەرەڕاى ئەمە هوسەرل جەخت دەکات کە

 لە هەمان شتە وەک سەرجەم.

 ڕوانینتى سروشتیدا. نکردنەوەى ئەم کێشەیە پێویستە بگەڕێینەوە بۆ موئایەشەکردن لە هەڵوێسڕووبۆ 
لێرەدا دەرککردنەکەى مرۆ  لێدرەختێک( شێوەیەکى دەرککردنە لە هەڵوێستى سروشتیدا، لە شتێک )

گەر لە لایەکى دیکەوە لەو درەختە  لێەدا ناوەرۆکێکى ئاگایى هەیە، وانینڕئەو لەم  .خۆى نابینێت
گەر ئەو پاشان لە  .هتدبڕوانێت، ئەوا ئاگایى ئەو ناوەرۆکێکى نوێى درەختەکەى لەخۆگرتووە و 

ناوەرۆکە دەرککراوەکە وەک  ئێستا بکاتە درەختى دەرککراو، ئەوا ڕووهەڵوێستى فێنۆمێنۆلۆژیانەدا 
 خودیناوەرۆکگەلى  ئەو بۆى دەردەکەوێت کە لێرەشدا تە مەبەستلێبووەکە وەردەگرێت،دیاردەى بابە

ى لە ئاگاییدا هەیە. ئەم ئاگاییە کە سەربارى ناوەرۆکە جیاوازە موئایەشەکراوەکان هێشتا هەر کەبابەتە
شێوەى "کۆی شئورەکان وها یان مەبەستی ئەو هەمان بابەتە، دەکات،بابەت  ڕوو لە هەماندەرککەرانە 

ئەم ئاگاییە مەبەستبووە لە خودی هەمان  هوسەرل .( لەنێو دەرککردندایە"دەکرێن بەو بابەتەکە )
ئەم ئاگاییە نوێیە کە  لێ .(Synthesisلە واتاى "پێکهێنان"دا ) (8)( Auffassungدەنێت ) ناو بابەت

بابەتە: "هیچ ى شئورەکان بەو کۆکردنى لاڕووەکان، "زۆرترە" لە شئورەکان یان دەرکیکردۆتە ڕوو
ێنادات بگەڕێنرێتەوە بۆ کۆى ئەو شئورانە کە بە بابەتەکەوە بەندن یان شیاوى ڕپێکهێنانێکى بابەت 

ە ت. کەوا(9)بەندکردنن بە ئەوەوە. بەبێ ساتە سەرجەمییەکەى پێکهێنان هیچ ئاگاییەکى بابەت نابێت" 
دەکات کە سەرجەمى بابەتێک )بۆ نموونە  کەی تیۆریی گێشتالتتێزە جەخت لەهوسەرل لێرەدا 

)بۆ نموونە دیوار، دەرگا، پەنجەرە،  فۆرمى خانوویەک( وەک زۆرتر لە کۆى کەرتەکانى ئەو بابەتە
 ڕەوشیدادەنێت. گرنگ بۆ ئەم پەیوەندییەى ئێرە ئەوەیە کە مەبەستەکێتى لە  ڕووپۆش و هتد(

هێندە نەبێت کە ئێستا پێکهێنان تەنیا پەیوەند بە ناوەرۆکە دراوەکانى نێو  لێێکهێنانیشدا کارایە، پ
، ئەوا لە لایەک فێنۆمێنۆلۆژییانە ئەنجام دەداتئاگاییەوە مەبەستەکییە. کاتێک هوسەرل شرۆڤەى 



دی بە تێگەى ئاگایى مەبەستەکى لە ناوەرۆکە دراوەکانى ئاگایى جیادەکاتەوە، ئەوجا لە لایەکى 
وەک گۆتمان ئەمە کۆکردنەوەى  لێپێکهێنان جەخت لە پێکەوەبوونى ناوەرۆکەکان دەکات، 

ەکێتییەکى ناوەرۆکەکان نییە، چونکە بابەتى پێکهێنراو بریتى نییە لە کۆى شئورەکان، بەڵکو هەم
یکردۆتە ناوەرۆکى ڕوووانگەیەوە پێکهێنان کردارێکى ئاگامەندانەى ئۆتۆنۆمە و ڕزۆرترە لە ئەوان. لەم 

شئورەکان، هەروەها بریتییە لە بناغەى "ئاگایى ئیدێنتیتێ کە لێرەبوونى بابەت بۆ من پێکدەهێنێت" 
 . بەکورتى: من لە دەرککردنى درەختێکدا تەنیا لاڕوویەکى دەبینم، تەنیا ناوەرۆکێکى ئەو درەختەم(10)

لەتەکیدا لاڕووە نادیارەکانى درەختەکەم پێدراون. هەموو داپۆشینێکى هەنووکەیى  لێلە ئاگاییدا هەیە، 
 ، بەمەش من ئاگایی هەمان بابەتم هەیە.رى( دیکە دەداتئاماژە بۆ نادراوى )نادیا

، وەدەپەڕێتە بۆ هەڵوێستى فێنۆمێنۆلۆژیانەوەک گۆتمان، کاتێک سەبژێکت لە هەڵوێستى سروشتییەوە 
ئەوا لەم هەنگاوەدا ئاگایى مەبەستەکیى جیهان لەکاردەخات، بەم رێیەشەوە بە کایەى 

بەندە کە تێیدا ئاگایى ترانسسێندێنتال )نۆئێزیس( و هاودەگات ترانسسێندێنتالى خۆیى 
ە منى ترانسسێندێنتالەوە ( دراون. نۆئێزیس کە چالاکییەکى ئاگاییە، لترانسسێندێنتالەکەى )نۆئێم

و شئورگەلى ئاگایى پێکدەهێنێت، کەواتە لەنێو خۆیدا کەرەسەیەک )بابەتى دەرککراو( و  دەپەخشێت
پێکهێنانى ئەو کەرەسەیەى هەڵگرتووە، بە واتایەکى دى، چالاکییەکە ئەو کەرەسەیە پێکدەهێنێت و 

کییەکى چالا بەم رێیەوە نۆئێمى )مەغزاى( جیاواز دەهێنێتە ئاراوە. مەغزاکان کە هاوبەندى هەر جۆرە
(، بەڵکو مەبەستلێبووى نین وەک ناوەرۆکە شئور پێکراوەکانواتا یال نین )ڕئاگایین، چیدى ناوەرۆکى 

جگە لەوە دەشێت هەر مەغزایەک بە شێوازى جیا هاوبەندى نۆئێزیس بێت، واتا  .(ینهۆشەک)ئیدیالن 
دیار  دەوەرى یان وێنەککردن، یاهەمان بابەتێک کە وەک خودى خۆى پێکهێنراوە، دەشێت وەک دەر

. لەم روانگەیەوە ئاگایى وێنە بریتییە لە "پێکهێنانێکى بە پرسی پێوەخەریکبوون تبکرێو  بدات،
 بریتییە لە فێنۆمێن. یان یی،ێنە بریتییە لە هاوبەندێکى نۆئێم. و(11)وێنەخەرەوە" 

 

 



 بناغەڕشتنى وێنەئاگایى 2-

 

ئەزەلییەکان نییە، هەروەها دانەوەى یان پەرچاندنى  ئیدێ/بە دیدى هوسەرل وێنە لاسایى فۆرمە
بەم رێیەوە وێنەى ئۆبژێکتێک لەنێو ئاگاییدا بێت، بە پێچەوانەوە  دیئیئۆبژێکتەکانى نێو فەزا نییە کە 

 وێنە لە ئاگایى مەبەستەکییەوە شیاوى بناغەڕشتنە.

 

 ئاگایى وێنەیەتى 2.1-

 

دێتە ئاراوە. ئێمە دەتوانین ئەم ێکى پێشبینییە کە بەڕێى وێنەئاگاییەوە جۆر( Bildlichkeitوێنەیەتى )
نبکەینەوە. ڕووەوشە بە نموونەى وێنەى فیزیکى )تابلۆیەک( و وێنەى هۆشەکى )هەژدیهاى سێسەر( ڕ

لەم روانگەیەوە وێنە لاى هوسەرل تەنیا بابەتى دروستکراو نییە و لێڕوانەر بییەوێت بۆ نموونە بزانێت 
 ۆ دابەشاندنەکانى رەنگ لەسەر پارچە خامێک چی بن و چۆن فۆرمێنرابن.کە داخ

 

 وێنەى هۆشەکى 2.1.1-

 

بۆ ئەوەى لە تێڕوانینى هوسەرل سەبارەت بە وێنە نزیک بکەوینەوە، گونجاو دەبێت گەر لە جیاوازیی 
بدەین کە جیاوازییەکى  پێویستە سەرەتا ئاماژە بۆ ئەوە لێنێوان دەرککردن و ئەندێشە بڕوانین. 

بە شێوەیەکى . گەر ئێمە هەیە لە نێوان گرنگیدانى فێنۆمێنۆلۆژی و پسیکۆلۆژیدا بە ئەندێشە کرۆکى
دەکاتە "ئەدگارى  ڕووفێنۆمێنۆلۆژیانە لەتەک دیاردەى ئەندێشەدا خەریک ببین، ئەوا گرنگیدانمان 

ناخەکیى ئەو موئایەشانە کە تەواو وەک خودى خۆیان لێیان روانراوە"، بە واتایەکى دى، کرۆکى 



فێنۆمێنۆلۆژى گرنگى بە دیاریکردنە وانگەیەوە ڕ. لەم (12)ئەندێشە کێشەی فێنۆمێنۆلۆژیە 
پسیکۆلۆژییەکانى ئەندێشە نادات، بۆ نموونە ئەندێشە وەک توانستى هۆشەکى، وەک بەهرە و 

 موئایەشەى هەنووکەیى کە لە توانستى مرۆڤەوە سەرهەڵدەدەن.

هەردووکیاندا پێکهێنانى  ڕەوشیدیاردەى ئەندێشە نزیکە لە دیاردەى دەرککردن، چونکە لە 
(Auffassung ئۆبژێکتخەرەوە هەیە، جگە لەوە دەشێت لە )هەردووکیاندا هەمان بابەت بە  ڕەوشی

سەربارى ئەمە دەرککردن و ئەندێشە جیاوازن لە یەکترى.  لێهەمان تایبەتمەندییەوە ببێت بە دیاردە، 
نت ندێدەرککردن دەشێت دەرەکى یان ناخەکى بێت، واتا بریتى بێت لە دەرککردنى بابەتێکى ترانسسێ

ئەندێشە بە پێچەوانەوە  لێدەرککراو، -دەرککردنوەک دەرککردن و دەرککردنى ناخەکى وەک شت
هەمیشە ناخەکییە. کەواتە دەرککردن و ئەندێشە لە دوو لایەندا جیاوازن لە یەکترى: "ئەو ناوەرۆکانە 

 .(14). "ئەمانە جیاوازیى فێنۆمێنۆلۆژیانەن" (13)کە پێکدەهێنرێن، هەروەها جۆرى پێکهێنانەکان" 

( Empfindungنانەوە لەوەدایە کە شئور )ى ناوەرۆکى پێکهێڕووجیاوازیى دەرککردن و ئەندێشە لە 
( بناغەى ئەندێشەیە، هەروەها ( سێنسی )مەحسوسPhantasmaوەهمى ) لێبناغەى دەرککردنە، 

ودى خۆى، وەک ئامادە، جۆرى جیاى پێکهێنان لەوەدایە کە لە دەرککردندا "بابەت وەک خ
نەک وەک بابەتى ئامادە، بەڵکو وەک  لێبێگومان لە ئەندێشەشدا بابەت دیاردەدات، " ؛دیاردەدات"

سەرەڕاى  لێئەو بە شێوەیەکە کە هەروەک ئامادە بێت،  ؛(vergegenwärtigtهێنراو بۆ نێو ئامادە )
. کەواتە مۆرکى ئەندێشە بریتییە لە "بەوێنەکردن (15)ە لەنێو وێنەدا دیاردەدات" وئە
(hungVerbildlic ")(16). 

ى ناوەرۆکى پێکهێنان و جۆرى ڕووئێمە دەتوانین ئەم جیاوازییەى دەرککردن و ئەندێشە لە 
نبکەینەوە کە دەرکمان کردووە و لە هەڵوێستێکى ڕووپێکهێنانەوە بە نموونەى دیمەنێک 

هەمان  ئێمە هاوکات خۆمان دەتوانین لە ئەندێشەدا پێشبینیى لێفێنۆمێنۆلۆژیانەدا پێکیدەهێنین، 
مەبەستەکییە لە دیمەنەکە  ڕوانینی(. لێرەدا بناغەى دەرککردن vergegenwärtigenبکەین ) دیمەن

ئێمە هەروەها  لێدەرککراو، -هێنرێت بۆ دەرککردنپێکدەکە وەک خودى خۆى، وەک دەرککراو، 
دەتوانین ئەو دیمەنە لێڕوانراوە لە کاتى دیکەدا و لەنێو ئەندێشەى ئازاددا بهێنینە نێو ئامادەوە، واتا 



بناغەى  کە وەک )مەحسوسەکانن( سییەکاننسێنوەهمە پێشبینیى بکەین، لێرەشدا ئەوە 
 بەوێنەکردنەکە کاران.

پێشبینیکردنى وێنەیى بابەتێک، بریتییە لە وێناکردن  یەکی دی،واتابە نێو ئامادە،  هێنانى بابەتێک بۆ
(Imaginationئەمەش کردارێکە کە ئێ ،)پرسیارەکە لە  لێ .مە لە سروشتى پرۆسەکەوە دەیزانین

( Bildlichkeitن و ئاشکرایى بزانێت "وێنەیەتى )ڕووى فێنۆمێنۆلۆژییەوە ئەوەیە کە چۆن مرۆ بە ڕوو
ناودەنێت ئاگایى  تایبەتییە بەڕێى ئاگاییەکى تایبەتییەوە مەغزایەکى هەیە". هوسەرل ئەم ئاگاییە

وێنەیەتى. لەم روانگەیەوە گەر لە پێشبینیکردندا ناوەرۆکێک هەبێت و شێوەى لە شتێکى دى بچێت، 
( بەڕێى ئاگایى Ähnlichkeitئەوا لێرەدا دیاریکردنى وێنەیەکمان نییە، چونکە "هاوشێوەیى )

 .(17)وێنەیەتییەوە دەبێت بە هاوشێوەیى" 

گەر ئێمە فێنۆمێنۆلۆژیانە بپرسین "وێنە چییە؟"، ئەوا ناچار دەبین جیاوازى لە نێوان وێنە و شت 
(Sache ،دا بکەین)شتێکى دەرەکى وێنەیەکى لەنێو  گۆیائەمە واتایەکى ئەوتۆ ناگەیەنێت کە  لێ

 .(18)ئاگاییدا خستبێتەوە، بە پێچەوانەوە شت ئەوەیە کە "ئاگایى وەک مەبەست لە خۆى گرتووە" 
گەر مرۆ  کەواتە شت ئەو هاوبەندەى ئاگاییە کە لە فێنۆمێنۆلۆژیدا بەهەند وەردەگیرێت. بۆ نموونە

 ئێمە پێویستە لە لێ .مەبەستلێبووە وانەقەڵای شێر لێرەدا ئەوابکات،  قەڵای شێروانەپێشبینیى 
نییە، جیابکەینەوە، چونکە وێنە  قەڵای شێروانەاستەقینەى ڕوێنەکە کە وێنەى  قەڵای شێروانە خودی

لە واتایەکى  قەڵای شێروانەشتە ریالەکە نییە. وێنەى  خودى ئەو وێنەیە لێشتەکە پیشان دەدات، 
. هوسەرل ئەم جۆرەى (19)دا یەکناگرێتەوە ەیالڕ قەڵاا وەک شت دیاردەدات و لەتەک تەواو جیاوازد

 وێنە ناودەنێت وێنەى هۆشەکى.

 

 وێنەى فیزیکى 2.1.2-

وێنەى فیزیکى لە هەڵوێستى سروشتیى مرۆڤدا بەبێ کێشە دەرکدەکرێت، هەموو ساتە جیاوازەکانى 
وێنەى فیزیکى دەبێت بە کێشە، گەر مرۆ زانستیانە لێى  لێوێنە لەنێو یەکێتییاندا وەردەگیرێن. 



 بتوێژێتەوە. هوسەرل بەڕێى چەسپاندنى سێ تێگەوە وێنەى فیزیکى دەکات بە کێشەى توێژینەوەى
(، وێنەئۆبژێکت Bildträgerفێنۆمێنۆلۆژیانە لە وێنە "بەگشتى"، ئەم تێگانەش بریتین لە: وێنەهەڵگر )

(Bildobjekt( وێنەسوژێ ،)Bildsujet ئەم سێ ساتەى وێنە لە هەڵوێستى سروشتیدا یەکترییان .)
 داپۆشیوە و وەک یەک دیار دەدەن.

تابلۆدا، بریتییە لەو کەرەسەیە کە لەسەرى وێنەیەک دادەڕێژرێت، بۆ نموونە  ڕەوشیوێنەهەڵگر، لە 
کاغەز، تەختە، خام و هتد. کاتێک ئێمە دەبێژین وێنەکە دڕاوە یان بە دیوارەکەوە هەڵواسراوە، ئەوا 

ئەو سنوورە وێنەکە لە  .سنوورى هەیە‘هەر حاڵ وێنەهەڵگر  مەبەستمان لە وێنەهەڵگرە. "بە
بۆ  .(20)‘" یادەکاتەوە و دەرفەت بۆ ئەزموونکردنى یەکایەتیى وێنەکە دەڕەخسێنێتدەوروبەرى ج
 ەکانی پارچەیەک تەختە یان چێوەیەک کە لە تەختەکە گیراوە، بریتین لەو سنوورە.نموونە قەراغ

وێنەهەڵگر پێشمەرجێکە بۆ دانەوەى وێنەیى وەک فێنۆمێنێکى دیارى پەتی، ئەمەش وێنەئۆبژێکتە 
ەنگى تایبەتى و ڕپێمان دراوە: وێنەئۆبژێکت بەڕێى دووەمى وێنە کە تەنیا بەڕێى بینینەوە  لایەنیوەک 

فۆرماندنى تایبەتییەوە ئاوها یان بە جۆرێکى دى دیاردەدات، کەواتە مۆرکى وێنەئۆبژێکت ئەوەیە کە 
( یان پیشاندەرى Repräsentantبابەتى دەرککردنە. وێنەئۆبژێکت وێنەدەرى ) یان ە،‘دیار‘ئەو 

وێنەسوژیە، واتا ئەو بابەتە ریالە کە وەک وێنە دەدرێتەوە. مۆرکى وێنەسوژێ ئەوەیە کە بە هیچ 
ى تیۆریى وێنەوە جیاکردنەوەى وێنەهەڵگر، وێنەسوژێ و وێنەئۆبژێکت ڕووشێوەیەک دیار نادات. "لە 

ونکە هاوشێوەیى دوو بابەت، کە گەر تەنانەت یەکجار زۆر بێت، )...( هێشتا هەر پێویستە، چ
پێویستە پەیوەند بەم پۆلێنکردنەى وێنەى  لێ. (21)یەکێکیان ناکات بە وێنەى ئەویدیکەیان" 

تێگەى وێنە  گۆیافیزیکییەوە لە لایەن هوسەرل ئاماژە بۆ ئەوە بدەین، کە هوسەرل نابێژێت 
شتى وێنەدراوە )وێنەسۆژێ( هەردوو ساتەکەى گرێت، بە پێچەوانەوە، بەرانبەر دە"سیانەتییەک لەخۆ

وێنەهەڵگر و وێنەئۆبژێکت هەن. هوسەرل ساتەکانى وێنەئۆبژێکت و وێنەسوژێ پێکەوەنالکێنێت و 
، ئەوجا لەم وێنەیە وێنەهەڵگر وەک ساتێکى دەرەکى جیابکاتەوە، بەڵکو ئەو لەم ‘وێنە‘بییانکات بە 

نەدا شوێن جیاوازیى نێوان ئامادەیى و پەنام )نائامادە( دەکەوێت، پاشان وێنەهەڵگر و پۆلێنکرد
. (22)دەبن بە یەکێتییەکى دیارى ئامادە"  بەو ڕێیەوە وێنەئۆبژێکت پێکەوەدەلکێنێت و هەردووکیان



 وێنەئۆبژێکتجگە لەمە نائامادەیى وێنەئۆبژێکت بۆ ئەوە ناگەڕێتەوە کە ئەو "لێرە نییە"، بەڵکو 
 .(23)بۆ لێڕوانەر هەیە" ‘ لە ئامادەییەکى بێ هەنووکەدا‘ئەو  ؛یالى نییەڕنائامادەیە چونکە "هەبوونێکى 

دەهێنین. لەبەر ئەوەى بۆ وێنەئۆبژێکت بەکار ەبۆ وێنەهەڵگر و چ ەئێمە لە بنەڕەتدا واژەى وێنە چ
ئەوان نەک  لێوێنەئۆبژێکت لەسەر وێنەهەڵگر دەردەکەوێت، ئەوا نەشیاوە لە یەکترى جیابکرێنەوە، 

کى، شیاوى جیاکردنەوەن لە ى فێنۆمێنۆلۆژییەوە، بەڵکو هەروەها بە دەربڕینى ساناى زارەڕووتەنیا لە 
ەرى و کەرەسەى هەڵگرى داڕشتنەکە بۆ نموونە کاتێک ئێمە وەسفى شێوازى داڕشتنى هون .یەکترى

وێنەى سەر دیوارەکە "‘ستەیەدا دەردەکەوێت: ڕکێتیى هەردووکیان بۆ نموونە لەم دەکەین. یە
ئەوە کە هەڵگەڕاوەتەوە،  لێبابەتى سەر دیوارەکە تەنیا دەشێت وێنەهەڵگر بێت، ‘. هەڵگەڕاوەتەوە

( لە Vermittlungلە وێنە گەیاندنێکە ) ڕوانینروانگەیەوە ". لەم (24)تەنیا دەشێت وێنەئۆبژێکت بێت"
دا شلە وێنە کردارێکى پێکهێنەرە"، لەم رەوتە ڕوانیننێوان وێناکردن و دەرککردنى ئاگایى لێڕوانەردا. 

و "پێویستى بە بەدیهاتن هەیە.  شێوازێکى تایبەتى چالاک بووە یان ڕوانینی ئەو بە "ئاگایى لێڕوانەر"
لە نێوان بابەتى دەرککردن و وێناکردنى ئاگاییدایە و دەرفەت دەدات لە هەردوو کایەدا وێنەئۆبژێکت 

 .(25)دابنرێت" 

 

 هاوشێوەیى لە نێوان وێنەى هۆشەکى و فیزیکیدا 2.2-

     

وێنەى هۆشەکى و فیزیکی سەربارى جیاوازیان لە یەکترى لایەنێکى هاوبەشیان هەیە: ئاشکرایە لە 
وێناکردنى فیزیکیدا بابەتێکى فیزیکى وەک پێشمەرج دادەنرێت و ئەو بابەتە کاراییەک بۆ هاتنەئاراى 

ەکى هۆشەکى وێناکردنى ئاساییدا وێنەی ڕەوشیوێنەیەکى هۆشەکى وەردەگرێت، هەروەها ئاشکرایە لە 
یە بەبێ ئەوەى بەند بێت بە بابەتێکى فیزیکییەوە وەک وروژێنەر )بۆ نموونە لە ئەفراندنى لەگۆڕێ

 ڕەوشیهەردووکیاندا وێنەیە، وێنەى هۆشەکى لە  ڕەوشیسەرەڕاى ئەمە وێنەى هۆشەکى لە  .ئەدەبیدا(
 هەردووکیاندا بابەتێک )سوژێیەک( وێنەدەداتەوە.



نى سانا ناتوانێت هەروا ئاسان وێنەى هۆشەکى لەنێو ئاگاییدا چێبکات. بە دیدى هوسەرل دەرککرد
(، هیچ ئاگاییەکى وێنە 'هەڵەبجە'سەرەتا لە ئەندێشەدا، یان دواى دەرککردنێک )بۆ نموونە ئەزموونى 

ئەوە کە سەرەتا هەیە، تەنیا ئاوێتەى وەهمەکانە وەک ناوەرۆکى سێنسى، یان شئورە  .نییە لەگۆڕێ
ئێمە لەم دۆخەدا جارێ  .ە ئاوێتەیەکى نوێى شئور دەخەنەوەدیکەدا کە پێکەو لەتەک شئورى

وێنەئاگاییمان نییە، بە پێچەوانەوە وێنەئاگایى دێتە ئاراوە، گەر ئاگاییەکى تایبەتى ئاوێتەى وەهمەکان 
 یانوێنەى هۆشەکى و فیزیکیدا ئاگاییەکى وێنەخەرەوە،  ڕەوشییان شئورەکان پێکبهێنێت. لە هەردوو 

پێکهێنەر، دێتە پاڵ ئاوێتەى وەهمەکان یان شئورەکان و ناوەرۆکەکانیان دەخاتە نێو پەیوەندییەکى 
بابەتییەوە. ئێمە لێرەدا دەگەین بە تێڕوانینى بنەمایى هوسەرل سەبارەت بە ئەدگارى پێکهێنان. 

اوە ئەو شتە پێشبینیکر لێهوسەرل جەخت دەکات کە بەم پێکهێنانە پێشبینیى شتێک دەکرێت، 
خودى شتەکە نییە، بەڵکو بەو رێیەوە تەنیا شتێک کراوە بە مەبەست. بۆ نموونە لە وێنەى فیزیکیدا 

استەقینە، واتا شێرێکى ڕشێرێکە کە نییە، بەڵکو شتێکى  لێ"شێرێکى وێنەکێشراو دیاردەدات، 
ەواتە وێنە )وجودى( . ک(26)تایبەتى، وێنەدەداتەوە کە لە لایەنى خۆیەوە هەیە و )...( دیارنادات" 

ئاگایى هۆى ئەمە لەوەدایە کە وێنەئۆبژێکت نە لە دەرەوەى  .(27)بریتییە لە نەبوون )هیچ(  وێنەنییە، 
(ى فیزیکى هەیە، "بریتییە Dingئەوە کە جگە لە تابلۆیەک وەک شت ) ؛و نە لەنێو ئاگاییدا هەیە

(istلە ئاوێتەیەکى تایبەتیى شئورگەل کە لێڕوانەر لەکاتى )  لێڕوانینى تابلۆکەدا لەنێو خۆیدا
 موئایەشەى دەکات، هەروەها بریتییە لەو پێکهێنان و مەبەستە کە ئەو لەسەر بناغەى لێڕوانینەکەى

ەنگ ڕ. کەواتە شئورەکانى (28)دێتە ئاراوە" ئاگایى وێنە لاى ئەو ێیەشەوە ڕبینایان دەکات و بەم  خۆی
بۆ نموونە جارێ هیچ شتێک لە جەستەیەکى سێڕەهەندیى  و ناوەرۆکە دیارەکانى دیکە جارێ وێنە نین،

 تایبەت بە وێنەى دیاردەر لە خۆ ناگرن. وێنە تەنیا بۆ ئاگاییەکى وێنەخەرەوە وێنەیە.

لە هاتنەئاراى وێنەئاگاییدا دوو پێکهێنان کاران کە سەربەخۆ نین لە یەکترى، بەڵکو لەنێو یەکتریدان و 
"وێنەئۆبژێکت کە دیاردەدات، هەروەها ئەو بابەتە )وێنەسوژێ( )...( کە دوو بابەت دروست دەکەن: 
 .(29)بەڕێى وێنەکەوە دراوەتەوە"

 



 وێنەئاگایى وەک یەکێتیى دوو پێکهێنان 2.3-

 

 .وا دەکات کە ئێمە وێنەیەک ببینینوێنەئاگایى پێکهێنانێکى تایبەتییە، ئاگاییەکى وێنەخەرەوەیە و 
داوێک(، بەڵکو "دیاردەى ڕوووانگەیەوە دیاردەى دەرککردنمان نییە )دەرککردنى شتێک یان ڕئێمە لەم 

لەسەر بناغەى شئورە موئایەشەکراوەکان دیاردەدات کە وێنەییانە بابەتێک وێنەمان هەیە، لێرەشدا 
چواندنى وێنە ناگەڕێتەوە بۆ  لێ"بناغەى وێنە لە دەرککردندایە،  لە لایەک . کەواتە(30)پێشبینیکراوە" 

ئەم بناغەیە )ئاخر وێنە بەڕێى پێکهێنانەوە چواندنى هەیە(، بەڵکو دەگەڕێتەوە بۆ پابەندبوون بە 
 .نەرى هەموو پەیوەندییەکى وێنەییەوانگەیەوە پێکهێنانێکى جووتەنى بنیاتڕ. لەم (31)" دەرککردنەوە

هێنانی کبۆ نموونە پێ کە لەسەر یەکترى بیناکرابن، مان نییەدوو پێکهێنان ئێمە لێرەدا لێ
"پێکهێنانى  بە پێچەوانەوە دەرککردنەکانی وێنەسوژێ ببێت بە بناغەیەک بۆ پێکهێنانی وێنەئۆبژێکت،

، بەمەش "ئەدگارێکى نوێ بە پێکهێنانە (32)دەتەنێت و دەیهێنێتە نێو خۆیەوە" کۆنەکە پێکهێنانە نوێ
 مانبناغەدان لە هەردوو پێکهێنادا ئێمە .(33)وەندییەکى نوێى بابەتى دەخاتەوە"کۆنەکە دەدات و پەی

 گەر لێناغەیەک بۆ پێکهێنانى وێنەسوژێ، تێیدا پێکهێنانى وێنەئۆبژێکت دەبێت بە ب کەهەیە 
پەیوەندییەکان ئاوەژوو دەبنەوە"، چونکە ئێستا لەم " " وەربگرین، ئەوائاڕاستەوەرگرتنى وێنەئاگایی"

 .(34)وێنەسوژێدایە"کێفى ڕەوە "وێنەئۆبژێکت لەژێر ڕوو

وێنەییمان هەیە  دیاردەیەکى ڕەوشەداوێنەى هۆشەکى وەربگرین، ئەوا دەبینین کە ئێمە لەم  ئێمە گەر
 بابەتێکی یال کە لە وێنەدا دراوەتەوە، تەنیاڕلدا یەکناگرێتەوە، چونکە بابەتى یاڕو لەتەک جیهانى 

ە و لەنێویدا بە پێچەوانەوە وێنەئۆبژێکت وەک مەبەست بۆ لێڕوانەر هەی لێ ،مەبەستلێبووە نەک ئامادە
شتێکى دیکەى کەم یان زۆر جیاواز لە خۆى، کەم یان زۆر لە خۆى چوو، کراوە بە وێنە. کەواتە ئێمە 

یالدا پێکهێنانێکى دیکەى ئۆبژێکتخەرەوەمان هەیە و بۆ چێکردنى ڕئەم وێنەیەى بابەتێکى  ڕەوشیلە 
بناغەیەک پێویستە، ئەم بناغەیەش بریتییە لە پێکهێنانى وێنەئۆبژێکت. لەم کردارەدا پێکهێنانێکى 
نوێ پێکهێنانە سەرەتاییەکەى تەنیوە، ئێستا "پترێک" لە پێکهێنان هەیە و تێیدا وێنەئۆبژێکت 

ى نەکردۆتە وێنەى کۆشکى ڕوومەبەستى من  لێ، وێناى کۆشکى بەرلین دەکەمچێبووە. بۆ نموونە من 



بەرلین، واتا "لەنێو پێکهێنانى وێنەکەدا پێکهێنانێکى دیکە هەیە کە ئەدگارێکى نوێ بە پێکهێنانى 
من لەو وێنەیەدا کە خودى کۆشکەکە نییە، لە  .یوەندییەکى نوێى بابەتى دەخاتەوەوێنەکە دەدات و پە

دەڕوانم، وێنەکە کۆشکەکەم بۆ دەهێنێتە نێو ئامادەوە )پێشبینیى کۆشکەکە دەکات(، کۆشکەکە 
لەوەش دەکات کە بەڕێى وێنەئۆبژێکتەوە  ڕووناکاتە وێنەئۆبژێکت، بەڵکو ڕووئەوجا مەبەستى من تەنیا 

. ئێمە لێرەدا "دوو پێکهێنانمان هەن کە لەنێو (35)بهێنراوە"شو واتا (،sentiertäreprوێنەدراوەتەوە )
ئێمە بەم دیاردەیە  لێیەکتریدان: پێکهێنانێکى سەرەکی کە لەنێویدا دیاردەیەکى کۆشک هەیە، 

وێنەدەرى هاوشێوەیى  ئێمە کۆشکەکە وەک ؛شبینیى کۆشکەکە لە بەرلین دەکەینوێنەییانە پێ
 .(36)پێکدەهێنین"

ە وەک ئەزموونێکى جووتەنى بە نموونەى وێنەى فیزیکى ئێمە هاوکات دەتوانین پرسى وێن
لەو کەسە  ڕوومن لێرەدا  لێنبکەینەوە. من بۆ نموونە لە تابلۆیەک دەڕوانم کە وێنەى کەسێکە، ڕوو

ناکەم، بەڵکو تەنیا وەک کەسێک وەریدەگرم. کاتێک من پێشبینیى تابلۆکە دەکەم )لە واتاى 
ابەتێکى نوێ چێدەکات، ئێستاش بۆم دەردەکەوێت کە پێکهێنانى پێکهێناندا(، ئەوا پێشبینیکردنەکەم ب

(. لەم پێشبینیکردنە وێنەییەدا ڕوانینتابلۆکە فێنۆمێنێکى ئاڵۆزترە لە پێشبینیکردنەکەى دەرککردن )
دوو پێکهێنان هەن: پێشبینیکردنى تابلۆکە بریتییە لە وێنەى ئەندێشە کە دیاردەدات، پاشان 

واتا بابەتى داڕێژراوى وێنەیی( کە بریتییە لە وێنەسوژێ. لێرەدا خستنەوەى بابەتێکى نوێ )
ئەو  دەکاتەڕوو دەکاتە بابەتى بەوێنەکراو، واتاڕوومەبەستلێبوونێک سەر بە پێشبینییە وێنەییەکەیە و 

کەسە کە پۆرترێکەى دروستکراوە. کەواتە وێنەى فیزیکى وێنەى هۆشەکى بێداردەکاتەوە، وێنەى 
ژێیەک وەک شتێکى دى. وێنەى بێدارکراوەى وس –ییە لە پێشبینیکردنى سوژێیەک هۆشەکیش بریت

 هۆشەکى بابەتێکى دیاردەرە، بۆ نموونە کەسێک کە لە وێنەدا دیاردەدات، سوژێش خودى کەسەکەیە
هەرگیز مەبەستلێبوو بێت، چونکە  کە مەبەستلێبوو نییە و نەشیاوە بەهۆى رەنگ و قەوارەى وێنەییەوە

ستەقینەى سروشتییە. هەرگیز اڕەنگى ڕەنگکراوى تابلۆیى، بەڵکو ڕەنگى ئەو کەسە بریتى نییە لە ڕ
 .(37)رناداتیال وەک دووەمێک بەپاڵ وێنەى تابلۆوە دیاڕکەسى 



بە واتا استەخۆ )ڕواتایە دەگەیەنێت کە "وێنەسوژێ  یەتى دوو پێکهێنان ئەووێنەئاگایى وەک یەکا
‘ لەوبەر‘"وێنەسوژێ ن( بەشدارە لە کردارى وێنەخەرەوە"دا، چونکە  - unvermittelt =نەگەیەنراوى 
، بەڵکو پێشبینیى وێنەسوژێ دەچێتە نێو پێشبینیى وێنەئۆبژێکتەوە و بەمەش (38)وێنەوە نییە"

)بڕوانە بەشی سێیەم، تەوەری یەکەم: ڕەخنەی تیۆریی  ئەدگارى وێنەئۆبژێکتى پێدەدات.
 .ڕێپرەزەنتاسیۆن(

 .لایەن وێنەهەڵگرێکەوە دەگەیەنرێت و لە وەدەرنراوە /اکردنێکى دەرپەڕێنراوەوێنەئۆبژێکت وێن
دێتەگۆڕێ،  لێڕوانەر و وێنەهەڵگریەکیانەى کاریگەریى نێو بە ئەو لەوەدایە کە وێنەئۆبژێکت تایبەتیی

سەربارى ئەمە سەربەخۆیە لە وێنەهەڵگر. هوسەرل پەیوەند بەم کێشەیەوە لە ناتەبایى  لێ
(Widerstreitدەدوێت کە لە نێوان وێنەه ) وانگەیەوە لێڕوانەر ڕەڵگر و وێنەئۆبژێکتدا هەیە. لەم

هاوکات ناتەباییەک  لێخام یان وێنە. دەتوانێت لە هەر یەکەیان سەربەخۆ لە ئەویدیکەیان بڕوانێت: 
لەنێوان وێنەئۆبژێکت و وێنەسوژێدا هەیە: وێنەئۆبژێکت ناتەبایە بەو بابەتە کە دەشێت بەڕێى 

ەنگى سروشتیى هەیە، یان ڕوونە دیمەنى سروشتى کە قەوارە و ى تێبکرێت، وەک بۆ نمڕوووێنەکەوە 
 وخسار.ڕسروشتیى ەنگى ڕڤ لە فۆتۆگرافیدا کە جیاوازە لە وخسارى مرۆڕ

دا، بریتییە لە چنینى ئەزموونێکى ‘یەک-لەنێو-دوو‘لەم روانگەیەوە "وێنەئاگایى بریتییە لە ئەزموونى 
ئاڵۆز )...(. لەنێو وێنەئاگاییدا دوانەتییەک هەیە )هینى وێنەئۆبژێکت و وێنەسوژێ( کە نابێت وەک 

ەتییە ئیدێنتیتێ نییە"، بە پێچەوانەوە . بێگومان "ئەم یەکای(39)جیاکراوە لە یەک لێیان تێبگەین" 
. هوسەرل ئەم (40)دەخاتەوە‘" یەکایەتى( ‘aporetisch) بێڕێگەچارەی /فۆرمێکى ئاپۆریانەى"وێنە 

 ( immanente Repräsentationیەکایەتییە ناو دەنێت وێنەدانەوەى ناخەکى )

 رێپرەزەنتاسیۆن لە وێنەدا 3-

 

ترادیسیۆنى فەلسەفەدا، پابەند بە وێنەوە، واتاى نوێنەرایەتیکردن ێپرەزەنتاسیۆن لە ڕتێگەى 
هوسەرل بە  لێ .ەى یان پیشاندانى شتێکى دەرەکییەلە وێنەدانەو یناگەیەنێت، بەڵکو مەبەست



ببێژین: وێنەئاگایى پێکهێنانە،  یتێدەگات، بە واتایەکى د پێچەوانەوە وەک وێنەدانەوەى ناخەکى لێی
بەبێ ئەوەى پێکهێنان بگەڕێتەوە بۆ  ،ى سەر بە وێنەئاگاییەروور( بە زەÄhnlichkeitهاوشێوەیى ) لێ

وانگەیەوە وێنەدانەوەى ناخەکى بەسەر خۆیدا ڕ کردارێکى ئۆتۆنۆمە. لەمهاوشێوەیى، چونکە پێکهێنان 
گەر بەم چەشنە لە  لێنادات، بەڵکو بۆ خودى وێنەکە.  )بۆ شێرێکی ڕیال( ئاماژە بۆ شتى دەرەکى

 واتا .رسى بەدیهاتن"ى ئەو وێنەدانەوەیەوێنەدانەوەى ناخەکى تێبگەین، ئەوسا دەکەوێنە بەردەم "پ
ە ڕوانینو تەنیا وەک ئەم  (41)هەقیقى"  ڕوانینێکیپێویستە وێنەدانەوەى ناخەکى "بریتى بێت لە 

بگۆڕرێت بۆ وەریە، بەڵکو دەبێت گۆڕێلەکتومت لەو شێوەیەدا کە ئەو  نەک بێگومان شیاوى بەدیهاتنە،
ەخنەیى لەتەک تیۆریى رێپرەزەنتاسیۆندا ڕستێتیکى". هوسەرل بە خەریکبوونى "وێنەئاگاییەکى ئێ

 بناغەى وێنەئاگایى ئێستێتیکى دەڕێژێت.

 

 رەخنەى تیۆریى رێپرەزەنتاسیۆن 3.1-

 

یالەکان، بەڵکو بریتییە لە ڕیتى نییە لە وێنەدانەوەى بابەتە وێنەئۆبژێکت بربە دیدى هوسەرل 
ئەوە کە هوسەرل ناوى دەنێت  لێ( وێنەسوژێ. Repräsentantئۆبژێکتى دیاردەر وەک وێنەدەرى )

 مرۆ وەک هێما دادەنرێت، واتا( دا)وێنەدانەوەێپرەزەنتاسیۆندا ڕ، لە تیۆریى وێنەئۆبژێکت
رێت کە بەڕێى هێماوە پەیوەندى بە یەکترییەوە یى لە نێوان دوو تەوەرەدا وەردەگێژەڕپەیوەندییەکى 

دەکەن، لێرەشدا ئۆبژێکتى دیاردەر چواندنى بۆ خۆى نییە، بەڵکو وەک وێنەدەر چواندنى بۆ شتێکى 
 دیکە هەیە کە هاوشێوەیەتى یان لە ئەو دەچێت.

ن جەخت دەکات کە وێنەئۆبژێکتى دیاردەر شیاوى لێڕوانینە ێپرەزەنتاسیۆڕهوسەرل لەدژى تیۆریى 
وست بووە، ئەم دیاردەیە در بێگومانێڕوانینەوە بکرێت بە هێما: "بەبێ ئەوەى پێویست بێت بەڕێى ل

مەغزا یان  . کەواتە هوسەرل(42)پەیوەندییەک بە وێنەسوژێوە دروست نەبووە"  سەرەڕاى ئەمە هێشتا
"ئەو دەیەوێت پێگەیەکى ئۆنتۆلۆژیانەى تایبەتى بە داڕشتنى  نەخێر، ات،ناوەرۆک بە وێنەدانەوە ناد



 لێ نێو وێنە بدات: ئەو وەسفى داڕشتنەکە دەکات وەک بابەتێکى تایبەتى کە لە وێنەدا دیاردەدات"،
بە  .ئەوجا پرسیار لەبارەی مەغزاکەی لە وێنەدا بکەین و (43)یال نییە ڕبابەتێکى  ،کە دیاردەدات ئەوە

واتایەکى دى، لە وێنەدانەوەى ناخەکیدا ئاماژە بۆ خودى وێنەکە دەدرێت نەک بۆ بابەتێک کە نامۆیە 
بە دیاردەر. بێگومان هوسەرل نکۆڵى لەوە ناکات کە لە وێنەدانەوەى ناخەکیشدا ئاماژە بۆ بابەتێکى 

وێنە لەنێو خۆیەوە ئاماژە بۆ  بە واتایەکی دی:لە وێنەدا دەرکەوتووە. ە بابەتێک ک لێدى دەدرێت، 
ئەم بابەتە دەرەکى نییە، بەڵکو "بریتییە لە )...( هاوشێوەکەى وێنەى ئەندێشە"  لێبابەتەکە دەدات، 

(44). 

ەم هوسەرل بە جیاوازیکردن لە نێوان وێنەهەڵگر و وێنەسوژێ و وێنەئۆبژێکتدا "ئامرازێک دەخاتە بەرد
وەرگرى وێنەیە"، وانگەى فێنۆمێنۆلۆژییەوە ڕلە لێڕوانەر . کە بەتایبەتى جەخت لە ساتى بینین دەکات

ینین نادات، تەواو پێچەوانەى تیۆریى هێمایە کە گرنگى بە ساتى ب ئەم گریمانەیە .واتا دەیبینێت
اڤەکەرى وێنە وەردەگرێت. لە بنەڕەتدا هێما تەنیا کاتێک دێتەگۆڕێ، گەر ڕبەڵکو ئاگاییەک وەک 

ئاگاییەک بیخوێنێتەوە: "هێما دەبێت بە هێما، گەر لە لایەن ئاگاییەکەوە وەک هێما راڤە بکرێت، 
دەیەوێت وەک هێما بخوێنرێتەوە" کەواتە واتاکەى تەنیا لە خودى هێماکەوە ناکەوێتەوە، بەڵکو هێما 

. وێت کە "دەرفەت نادات دەرک بکرێتێسایەک بکەڕەوتى خوێندنەوەدا ناچارە شوێن ڕمرۆ لە  لێ. (45)
، بۆ نموونە وەک رێساى چەسپێنراو بە بکاتا رێسئەزموونی بە بینین  مرۆ ئەوپەڕی دەتوانێت ئاخر
تێدەگات کە تیۆریى هێما لە هێما و لە ئەمیشەوە لە وێنە ئامرازێک ". " و پاشان لەسەری بڕواتوشە

ێکخراوێکى پێشدراوەوە ڕیە بە کەسانى دى. هێما بەندە بە لە خزمەتى دانەوەى مەغزا و دانى مەغزادا
بە هیچ شێوەیەک رێ بە  لێ، بناسرێتەوە دەدات لە لایەن ئاگاییەکى راڤەکەرەوە وەێ بەڕتەنیا کە 

ەئۆبژێکتى وەک هاوبەند لە لایەن ئاگاییەکەوە کە وێن نموونە، بۆ (46)ناسینى شتى نوێ نادات" 
 لێبەکاردەهێنرێت بۆ ئەوەى وێنەئۆبژێکتێک پیشان بدرێت،  لەخۆگرتووە. وەک گۆتمان، وێنەهەڵگر

لەبەر ئەوەى وێنەئۆبژێکت بەسەر خۆیدا ئاماژە بۆ هیچ شتێکى دەرەکى نادات، ئەوا هیچ مەغزایەکى 
کە وەسف دەکرێت، بۆیە هەمیشە نییە لە واتاى هێمادا، بە پێچەوانەوە بریتییە "لەو ئۆبژێکتە 

ئۆبژێکتە بۆ کەسێک. ئێمە دەتوانین ببێژین کە وێنەئۆبژێکت فێنۆمێنە لە وێنەدا. وێنەئۆبژێکت تەنیا 



ئەو کاتە هەیە کە کەسێک لە وێنەهەڵگر دەڕوانێت، چونکە وێنەئۆبژێکت ئەوەیە کە لە لایەن لێڕوانەرى 
 .(47)ییە" وێنەوە مەبەستە، کەواتە ئۆبژێکتێکى مەبەستەک

 

 وێنەئاگایى ئێستێتیکى 3.2-

  

. لەم (48)" دەگێڕێت ئێستێتیکى لە وێنە ڕوانینیتەنیا وێنەئاگایى ناخەکى "رۆڵێک بۆ  هوسەرلبەدیدى 
ەکى روانگەیەوە هوسەرل وێنەئاگایى هێمایى کە بەسەر خۆیدا ئاماژە بۆ شتى دى دەدات، بە ئاگایی

ئێستێتیکى لە وێنە جەخت لە  ڕوانینیلەبەر ئەوەى هوسەرل هاوکات بۆ  لێ .ئێستێتیکى دانانێت
"رۆڵ"ى وێنەئاگایى ناخەکى دەکات، ئەوا "وێنەئاگایى ئێستێتیکى هاوتا نییە بە وێنەئاگایى ناخەکى، 

 هۆى .(49)وێنەئاگایى ناخەکییە"  )مۆدیفیکاسیۆنی( هەموارکردنەوەی /بەڵکو لاى هوسەرل وەرگۆڕینى
ایە کە وێنەئاگایى ناخەکى ناتوانێت لە شێوەى هاتنەئارایدا گەرەنتى بە پرسى بەدیهاتن لەوەد ئەمە

ێک ڕوانینئێستێتیکى لە وێنە، واتا  ڕوانینێکیهەقیقى"، بۆیە دەبێت بکرێت بە  ڕوانینێکیبدات وەک "
 .(50)" بەهەند وەردەگرێت (Verbildlichungشێوازى بەوێنەکردن ) کە "تەنیا

دا دەیەوێت ەم ڕەوشەمرۆ ل .هەمەکییە )تۆتالە( نەک دابەشێنەر ڕوانینێکیئێستێتیکى لە وێنە  ڕوانینی
: ، لێرەشدا بێگومان دەرفەتی گەمەی ڕوانینی هەیەاخەکییەکانى وێنەئۆبژێکت بڕوانێتلە ئەدگارە ن

چالاک  پێشبینییەکى نوێ ئیدی ئێستێتیکیدا دەشێت بە چەشنێک کارا ببێت کە ڕوانینی"وێنە لە 
ەنگێکى ڕت بە اکیت بە لێڕوانینێکى پڕتر، بۆ نموونە بابکسوژێ یان هەر پێکهاتەیەکى سوژێ  ببێت و

"کاتێک ئێمە لە وێنەکانى پاولۆ ڤێرۆنێزە دەڕوانین، هەست دەکەین خراوینەتە  دیئیگونجاوتر"، کە 
یان کاتێک لە  نێو ژیان و سەفاى پرشنگدارى توێژە باڵاکانى ڤینیسیاى سەدەى شازدەیەمەوە،

. ازاندنەوەى دیمەن و مرۆڤى ئەڵمانى دەبینین"ڕ یدیئدارهەڵکۆڵینە پڕسۆزەکانى دیوڕەر دەڕوانین، 
گرنگیدانەکە لە  چونکە لەم گرنگیدانەى لێڕوانەردا بەشدارییەکى کرۆکیى هەیە،وێنەئۆبژێکت  بێگومان



ەوە، لە ناخەوە خۆى پێوە سوژێ وردنابێتەوە، "بەڵکو بەردەوام بۆ لاى وێنەئۆبژێکت دەگەڕێت
 .(51) هەڵدەواسێت و چێژ لە شێوازى بەوێنەکردنەکەى دەبینێت"

هەمیشە "شوێنێکى  ئێستێتیکى لە وێنەئۆبژێکت ڕوانینی، ئەوا اداتەوەلەبەر ئەوەى وێنە سوژێیەک ن
ەهەندە نوێیەى هاوشێوەیى بەند نییە بە ڕالەکەى سوژێ ئاشکرا دەکات. "ئەم یڕدى" نەک شوێنە 

ەهەندە ڕ)...( دەگرێتەوە. لە هەموو  )...( ئاسۆى ناخەکیى دیاردەوە، بەڵکو ئاسۆ دەرەکییەکەى
ەنگین، تەنانەت سینەما، یان وێنەى هاوقەوارە ڕەییدا )وەک وێنەى ئاخڤەر، بزۆک، شیاوەکانى هاوشێو

 نشوێ بە‘ى پەیوەندیى فەزاییەوە وەک ڕوودیاردە سروشتیەکەیەوە(، وێنە لە  پەیوەند بە
ەکى تایبەت وانگەیەوە وێنە سەربەخۆیە لە هەر یاسایڕ. لەم (52)( دیاردەدات" deplatziert‘)نەگونجاو

دیاردەى وێنەیى هەموو بابەتەکان لە کۆنتێکستە )سیاقە( سروشتییەکەیان  .بە شوێنێکى دیاریکراو
وەى جیهانى . لێرەدا بەڕوونى هەڵوێستى دژبەرى هوسەرل بەرانبەر تیۆرییەکانى وێنەدانە(53)دادەبڕێت 

ندەبێتەوە. بۆ نموونە وێنەى بزۆک )سینەما( جیهانێکى دیاردەییە ڕوویالەکان ڕدەرەکى و پەیوەندییە 
ۆى و نەشیاوە لێڕوانەر بتوانێت تێیدا شوێنێکى تایبەتى لە جیهانى ریالدا ببینێت و راڤەى بکات، بۆ خ
داوە ریالەکان، جا گەر تەنانەت ئەو وێنەیە لە هەندێک ڕووداوەکانى نێوى بگەڕێنێتەوە بۆ ڕوویان 
ئەنفال" بۆ خۆیان  داوى ریالەوە وەرگیرابن. "وێنەکانىڕووەوە هاوشێوەیان بێت یان کەرەسەکانى لە ڕوو

وێنەکانى "مەلایەکى خراپ" لە فیلمێکدا تەنیا لەنێو  ؛دەیین "لە دەرەوەى ئەنفالى ریال"جیهانێکى دیار
، وێنەی زاتێکی پیرۆز ؛یالى ئاینییەوە نییەڕیەکیان بە پیاوانى یپەیوەندیى وێنەییدان و هیچ پەیوەند

 .یالەوە نییەپێشبینیکراوی ڕکەسێکی وەک پیرۆز  هیچ پەیوەندییەکی بە پێغەمبەرێک،

 

 ئەزموونى ئێستێتیکى 4-

 

( هونەر وەک Rezeptionتیۆریى وێنە لاى هوسەرل دەمانخاتە بەردەم پرسیارى وەرگرتنى )
گەى وەرگرتن تێبگەین: وەک ێرەکە لە واتایەکى جووتەنیدا لە تئەزموونێکى ئێستێتیکى، لێرەشدا گە



یان خوێندنەوە یان بیستنى هونەر لە لایەک، هەروەها توێژینەوە لە دیاردە هونەرییەکان لە  ڕوانین
 لایەکى دى.

وێنەى هەیە لە مەغزاى بە دیدى هوسەرل هونەر جیهانى ئەندێشەى فۆرمێنراوە، تەنیا کارایى 
دەگەیەنێت، گەرەکە دۆخە استەوخۆدا. هونەر کە واتاى "هونەرى ئێستێتیکیى پەتى" ڕوێناکردنى 

بەرزبکاتەوە بۆ نێو کایەى جوانیى ئێستێتیکی، بیخاتە نێو "دۆخى لێڕوانینى  وەرگر ناخەکیەکانى
پێشمەرجى ئەم شێوەیەى ئەزموونکردنى هونەرى ئەوەیە کە  لێ. (54))...( ئێستێتیکیانەى پەتییەوە" 

، بەدوور دەگرێت ەسەر جیهانى دەرەکیدالێڕوانەر، هاوشێوەى  فێنۆمێنۆلۆژ کە خۆى لە هەر بڕیارێک ب
 گرنگیدانى رۆژانەیی خۆى لەکاربخات بۆ ئەوەى بتوانێت بە ئەزموونى ئێستێتیکی بگات.

هوسەرل جەخت دەکات کە لە هونەردا، بۆ نموونە لە نمایشکردنى شانۆییدا، تەنیا پەیوەندیى 
سەرجەمى  .یال وەرناگرینڕستێکى وەوە هیچ هەڵوێ، بۆیە "ئێمە پەیوەست بە لێڕوانراهەیەدیاردەیى 

ت یان دەکرێت و هتد، دەدات، سەرجەمى ئەوە کە دەگۆترێڕووئەوە کە لەوێدا بە شت و کەسانەوە 
. لەم روانگەیەوە لێڕوانەر ئەزموونێکى گشتگیرى (55)(ى هەیە" ob-Als‘ )ەنگەیەتیڕ‘کارەکتەرى 

انە دەڕوانێت، گشتگیر کاتێک ئەو. ‘دەبینێت‘هونەرى و تێیدا جیهانێکى فۆرمێنراوى  دەکاتهونەریى 
نەک تەنیا ئەکتەرەکان، بەڵکو تەنانەت کوالیس و مۆبیلەى تەختەیی و هتد  لە ڕوانینیدا ئەوا
 .(56)بۆ ئەوەى ئێمە بخەنە نێو دۆخى ئەندێشەى هونەرییەوە" لەوێن  سەراپا دەکەن، ئەوان‘ تەمسیل"‘

ەن لە ژوورى سەرۆک و یال نین لە خزمەتى شتێکدا، بەڵکو مۆبیلڕئاخر مۆبیلەکان چیدى "مۆبیلەى 
یال، ڕلە جیهانى جیاوازن ( و Schein) ئەوانیش دیاردەن، کەواتە مۆبیلەى ئەندێشەیین، کەواتە هتد
. ئاخر مۆبیلە بابەتێکى بەکارهێنانە و وەک ئەمە لەنێو ژووردا یالەکانڕجیهانى مۆبیلە  لە واتا

ئەو ژوورەى سەر شانۆ بریتییە لە ئەندێشەیەکى نمایشکراو  لێکاراییەکى تایبەت بە خۆى هەیە، 
ەوەش کێفییەوە و هەر بۆ ئڕێنانە کە مۆبیلەکان دەخرێنە ژێر بەڕێى ناتەباییەوە، هەروەها ئەو بەکاره

لەوێن، بەڕێى ناتەباییەوە تەنیا بەکارهێنانێکى )...( نمایشکراوە لەنێو ئەندێشەدا، واتا بەکارهێنان بۆ 
دانیشتنێک کە هەقیقى نییە، بەڵکو  لێکەسانى ئەندێشەیى کە لەسەریان دادەنیشن و هتد، 

ێگومان مەبەستى . ب(57)دانیشتنێکى ئەندێشەییە، جا گەر تەنانەت ئەکتەرەکە بەڕاستى دابنیشێت" 



هوسەرل لەم هەڵوێستە ئێستێتیکییە پەتییە ئەوە نییە کە لێڕوانەر هەستى نەبێت، بۆ نموونە خەفەت 
دەکاتە جیهانێکى ئەندێشەیى و ڕوو لێڕوانەرە هەڵوێستى وسەربارى ئە لێنەخوات یان شادمان نەبێت، 

 داوەکان هیچ سوژێیەک وێنە نادەنەوە.ڕوودەزانێت 

وەرگرتنى هونەرى، بە پێچەوانەى ئەفراندنى هونەری کە لە ئازادیدا و پابەند بە ئیدیالى 
. بۆ (58)ێنوما" بەسەردا سەپێنراون ڕازاد نییە، بەڵکو وێناکانى "وەک ئێستێتیکییەوە چالاک دەبێت، ئ

ە ک ەوە گۆڕێبهێنێت نموونە خوێنەری )توێژەرى( چیرۆک ناچارە لەنێو ئەندێشەیدا ئەو جیهانە وێنەییە
ئەنجام دەدات، واتا ئەو  لە چیرۆکەکەدا ئاوەڵاکراوە، ئەمەش بەڕێى زنجیرەى دەرککردنەکانیەوە

کە لە ناتەبایى بەردەوامى دەرککردندا )لە نێوان وێنەئۆبژێکت و وێنەسوژێى داڕێژراودا(  دەرککردنانە
 سەرهەڵدەدەن.

بکەینە فەلسەفەى ڕووەرەوە، گونجاو دەبێت گەر لەم پەیوەندییەدا، لایەنى کەم پەیوەند بە وێنەى ئاخڤ
هوسەرل، چونکە هەڵوێستى توێژەر لە فەلسەفەى زماندا هاوشێوەى  فێنۆمێنۆلۆژیانەى زمان لاى

یاوازى جۆرەى دیاردە هونەریەکان. هوسەرل لە فەلسەفەى زماندا ج ەمئ ررانبهبه یەیرههەڵوێستى توێژ
، واتا لەنێوان وشەى دەربڕراو یان دەکات ى فیزیکى و پسیکۆلۆژیانەى واژەدالە نێوان دوو تەوەر
تەنیا ۆلۆژى مەبەستى دەربڕراو لە لایەکى دى، لەم پەیوەندییەشدا فێنۆمێن ئەوجاتۆمارکراو لە لایەک، 

دەدات، چونکە بە دیدى هوسەرل کردارى دەربڕین گەیاندنى مەبەستێکە  تی دەربڕراومەبەسگرنگى بە 
وەک بابەتى هەنووکەیى یان وەک  ستەکیدا بابەت بەڕێى لێڕوانینەوەبە دەسوێژى وشە. لە کردارى مەبە

، لێرەشدا کرۆکە مەبەستەکییەکە کارایى دیاردەدات بابەتى هێنراو بۆ نێو ئامادە )پێشبینیکراو(
ئەو  لێى تایبەتیی لەخۆگرتووە، ‘مەغزا‘زاخستنەوەى هەیە. هاوشێوەى ئەمە چیرۆکی چاپکراویش مەغ

مەغزایانە داپۆشراون. ئەرکى توێژەر ئەوەیە کە هەڵوێستى سروشتیى خۆى، واتا دەرککردنى 
لە هەڵوێستێکى جیهانى فۆرمێنراوى هونەرى لەکاربخات، بۆ ئەوەى  ،ەى بابەتەکەۆلۆژیانپسیک
ەوتى کردار و کارەکتەر و مۆتیڤى ڕەوە، ئەوجا گەر هەوڵ بدات وەسفى بکاتدەرکۆلۆژیانەدا نفێنۆمێ

کەسایەتییەکان و هتد بکات، ئەوا سەرەتا مەغزاى کردار و کارەکتەرەکان شرۆڤە دەکات و شرۆڤەکانى 
دەکەنە وێنەی فۆرمێنراو، ڕووتەنیا  )ڕستەکانی( بە گۆتە )مەقولە( دەردەبڕێت، لێرەشدا بڕیارەکانى



ەنگەیین ڕمێنراوى هونەریدا، بەڵکو بڕیارى کەواتە بڕیار نین بەسەر کەرەسەیەکى )سوژێیەکى( فۆر
ى ئەمە، وەک ەنگەییان هەیە، سەرەڕاڕگەرچى ئەم گۆتانە ئەدگارى  لێبەسەر کەسان و کرداردا. 
گۆتەکان لەو جۆرە دەربڕینانە استییەکى تایبەتییان لەخۆ گرتووە، چونکە ڕهوسەرل جەخت دەکات، 

تێپەڕدەکەن کە لە هەڵوێستێکى سروشتییەوە لەنێو ئەندێشەدا بەرهەمدەهێنرێن. بڕیارەکان بەسەر 
 یی لەنێو ئاگاییدا دراون.نۆئێمبابەتگەلى ئەوتۆدا دەدرێن کە وەک هاوبەندى 

ەى هونەردا گرنگیدانى ئێمە لە ئەزموونى ئێستێتیکییان وهرلهی هوسهی تیۆریی وێنهلەم روانگەیە
 کاریو وەسفکردنى. "بەها"ى ‘ لێڕوانراو‘دەکاتە ڕووپراکتیکیمان نییە، بە پێچەوانەوە گرنگیدانمان 

هونەری تەنیا لەم شێوازەى بەدیهێناندایە. جارێکى دى دووپاتى دەکەینەوە: داڕشتنى وێنەیى، 
استەوخۆ دیارى نێوان ڕەندیى ێتە ئاراوە، لێرەشدا "پەیووێنەسوژێیەک وەک بابەتێکى دى دەهێن

وێنەسوژێ و وێنەئۆبژێکت دەرفەت بۆ توێژەر دەڕەخسێنێت کە لە پرۆسەى توێژینەوەدا گەورەترین 
دەگەیەنێت،  بەرجەستەکردنى شیاو ئەنجام بدات. کاتێک توێژەر وێنەسوژێ و وێنەئۆبژێکت بەیەک

 .(59)ادە هەر هەوڵێکى راڤەکارانە پشتگوێ بخات" ڕەم کارەیدا دەتوانێت تا زۆرترین ل یدیئ

سەربارى ئەم ئینجازە مەزنەى تیۆریى فێنۆمێنۆلۆژیانەى وێنە هێشتا هەر پرسیارێک بە کراوەیى 
بەم  ەیوەنددەکاتە کارایى هونەر بۆ هەڵوێستى تاکەکەس لەنێو جیهاندا. پ ڕوودەمێنێتەوە کە 

وە پێویستە سەرەتا ئاماژە بۆ هەقیقەتێک بدەین: هوسەرل گۆڕانى نەدا بە "ئێستێتیکێک" پرسیارە
ى شاگردى ئەنجامى دا(، ئەمەش پێدەچێت نەشیاو بووبێت، چونکە ئامانجى  )ئەم کارە ئینگاردن

هوسەرل فێنۆمێنۆلۆژییەکى ترانسسێندێنتال بوو، واتا فێنۆمێنۆلۆژییەک کە "بابەت بەگشتى" مسۆگەر 
ات، بەمەش نەک تەنیا ببێت بە مێتۆدى توێژینەوەى فەلسەفەیى، بەڵکو ببێت بە مێتۆدى تاکە بک

بەهۆى دیاریکردنى  لێبابەتێکى بە خۆتایبەتمەندى هەیە،  زانستێککە هەر  . ئاشکرایەشزانستەکانی
 فێنۆمێنۆلۆژیانەى "بابەت بەگشتى"یەوە دەرفەتى بۆ دەڕەخسێت کە فێنۆمێنۆلۆژیانە لە بابەتە

وەرگرتنى هەڵوێستێکى فێنۆمێنۆلۆژیانەوە لەبارەى وێنە پەیوەند بە  هاوکاتتایبەتییەکەى بتوێژێتەوە. 
بینین و وەسفکردنى وێنەیە، دەشێت بەدوورمان  دەتوانین ببێژین: ئەم جۆرە وەرگرتنەى هونەر کە

اوە ئاگایى ن، چونکە نەشیهێندە بگرێت لە هەوڵى بێواتاى راڤە و خوێندنەوە، کە هەمیشە کورت



جگە لەوە هەوڵەکانى راڤە و  .یالێتییەک لە هونەردا ببینێتەوەڕانێت وێنەدانەوەیەکى کتومتى هەر بتو
ناوچەی کولتوورییەوە( لە جیهانبینیی تایبەتییەوە ئەنجام )پەیوەند بە هەندێک  خوێندنەوە دەشێت

پاڵهێز بۆ یاساغکردنى وێنەى نەخوازراو لە روانگەى ئیدیۆلۆژی  داواکاری یان بە ببن بە بدرێن، بەمەش
 یان ئایینییەوە.

